Obraćanje predsjednika Saveza samostalnih sindikata Bosne i Hercegovine Selvedina Šatorovića
Ankara, april 2019. godine

Uvaženi predsjedniče Konfederacije Memur-sen,

cijenjeni članovi rukovodstva Konfederacije Memur-sen,

poštovane kolegice i kolege iz sindikalnih organizacija iz Republike Turske,

uvažene kolege iz sindikalnog pokreta Evrope i svijeta,

dame i gospodo, sestre i braćo,

U ime Saveza samostalnih sindikata Bosne i Hercegovine vam se zahvaljujem na pozivu da, zajedno sa kolegama, učestvujem na ovom veličanstvenom skupu i koristim priliku da vas od srca selamim. Neizmjerna je čast stajati danas ispred vas i imati priliku prenijeti vam selame i poruke iz Bosne i Hercegovine. Republiku Tursku i Bosnu i Hercegovinu vežu neraskidive bratske veze. Zadovoljstvo je da smo ih prethodnih godina uspjeli sačuvati, ojačati i dodatno razviti i na sindikalnom polju. Zahvaljujem se vašem uvaženom predsjedniku bratu Aliju Yalcinu i njegovim saradnicima, kao i svim članovima Konfederacije Memur-sen na neizmjernoj podršci i pomoći koju su nam dali prilikom obnove Doma sindikata u Sarajevu, ali i u svim drugim našim aktivnostima. Posebno je bilo zadovoljstvo ugostiti delegaciju Konfederacije Memur-sen, na čelu sa predsjednikom Yalcinom, u Srebrenici prilikom obilježavanja Dana nezavisnosti naše domovine. Na mjestu koje svjedoči koliko čovjek može postati zao i nanijeti boli drugom čovjeku, mi smo poslali poruke mira, suživota, tolerancije i želje za svjetlijom budućnosti u kojoj se više nikada i nikome neće desiti srebrenički genocid.

Kongres Konfederacije Memur-sen na kojem ćemo govoriti i o radničkim problemima, izazovima s kojima se suočavamo u svom svakodnevnom radu, ali i o predstojećoj 100. obljetnici postojanja i djelovanja Međunarodne organizacije rada, predstavlja izuzetnu priliku da saslušamo jedni druge, naučimo nešto novo i korisno iz iskustava drugih kolega, ali i da zauzmemo jasan stav kada je riječ o budućnosti sindikalnog pokreta i predstavljanja radnika unutar jedine svjetske tripartitine organizacije. U proteklom stoljeću njenog djelovanja svakako je bilo svjetlih i manje svijetlih trenutaka. To se posebno odnosi na kvalitet i snagu predstavnika radnika u toj organizaciji. Naša zajednička misija mora biti osnaživanje naših predstavnika u Međunarodnoj organizaciji rada, jer samo tako možemo očekivati da glas radnika bude dovoljno čvrst, jasan i glasan i da bude uvažen od strane predstavnika vlada i poslodavaca. Mi, kao predstavnici radnika, nemamo političku moć da donosimo zakone, kao što to imaju predstavnici vlasti. Nemamo ni ogromna finansijska sredstva kao što to imaju poslodavci. No, mi imamo najveću snagu. Ona je u našoj brojnosti, našim članovima. Mi imamo ljude i odgovorni smo da se izborimo da njihov radno-pravni i ekonomsko-socijalni položaj bude što bolji i da svako od njih bude u prilici da, zajedno sa članovima svoje porodice, živi dostojanstven život.
Svijet rada se mijenja. Tehnološki napredak, razvoj umjetne inteligencije, automatizacija proizvodnje i robotika u mnogome utječu na položaj i ulogu radnika u današnjem svijetu rada. Neminovno je da se moraju usvojiti nove postavke i nove definicije rada i radnog odnosa. Nova tehnologija kreira nova radna mjesta, ali moramo povesti računa o tome da radnici koji, usljed uvođenja novih metoda na radnim mjestima, ostaju bez posla budu dovoljno obrazovani i osposobljeni da pređu na nova radna mjesta. Pred svima nama se nalaze brojne mogućnosti da poboljšamo kvalitet života radnika, povećamo prilike, smanjimo razliku koja postoji u plaćama između žena i muškaraca, preokrenemo slabosti zbog globalne nejednakosti i još dosta toga. No, ništa se od toga neće desiti samo po sebi. Bez odlučne akcije ćemo srljati u svijet u kojem se dalje povećavaju postojeće nejadnakosti i nesigurnosti.
Izgradnja ovog novog puta zahtijeva opredijeljenost i odlučnu akciju vlada, predstavnika radničkih i organizacija poslodavaca. Svi mi, sva tri socijalna partnera moramo rehabilitovati društveni ugovor koji radnicima daje pravičan udio u ekonomskom progresu, poštuje njihova prava i štiti ih od rizika. Zauzvrat će radnici nastaviti davati svoj doprinos ekonomiji. Socijalni dijalog može imati ključnu ulogu u osiguravanju da svi društveni akteri budu uključeni u ovaj ugovor, uključujući i milione radnika koji su trenutno isključeni. Podaci koji su prezentovani u Godišnjem izvještaju  Međunarodne organizacije rada za 2018. godinu su poražavajući. U svijetu je 190 miliona nezaposlenih osoba, od čega je 64,8 miliona mladih. Moramo nastaviti razvijati principe cjeloživotnog obrazovanja. To uključuje formalno i neformalno učenje od ranog djetinstva, osnovno obrazovanje sve do obrazovanja odraslih. Na taj način ćemo dati oruđe svim ljudima da mogu biti aktivni i kvalitetni učesnici svijeta rada. Do 2030. godine mora biti otvoreno dodatnih 344 miliona radnih mjesta kako bi se riješio rastući problem nezaposlenosti u svijetu. 
Poseban problem s kojim se suočavamo je rad u neformalnoj ekonomiji. Ne samo što su ti radnici izloženi nehumanim uslovima na radnim mjestima, nego su i njihova prava i primanja ispod nivoa dostojnog ljudskog bića. Kao ljudi, predstavnici radnika ne možemo se pomiriti sa činjenicom da u ovom trenutku 300 miliona radnika žive u ekstremnom siromaštvu, odnosno da žive za manje od 1,90 dolara po danu. Riječ je zaposlenim osobama, našim kolegicama i kolegama, koji svakodnevno odlaze na svoja radna mjesta, obavljaju radne zadatke, svojim radom stvaraju profit za poslodavce. Ne smijemo se nikada pomiriti s tim da je to normalno ili prihvatljivo. Moramo raditi i uspjeti u tome da svaki radnik u svijetu za svoj posao dobije redovnu platu koja će mu omogućiti dostojanstven život. Istovremeno moramo učiniti sve što je u našoj moći da se smanji jaz između plata žena i muškaraca u svijetu rada. Ukoliko radimo na istom radnom mjestu, ukoliko imamo isti nivo obrazovanja i odgovornosti, ne postoji nijedan opravdan razlog da naša kolegica dobije 20% manju platu od svog muškog kolege. Inače, upravo je razlika od 20% u primanjima žena i muškaraca prosječna razlika prema zvaničnim podacima Međunarodne organizacije rada. 
Uvažene kolegice i kolege,

Želim iskoristiti ovo obraćanje da ukažem na još jedan veliki problem s kojim se suočavamo u svom svakodnevnom radu. Riječ je o niskom stepenu sigurnosti i zdravlja radnika na njihovim radnim mjestima. Nažalost, bili smo svjedovi teških nesreća sa smrtnim posljedicama i u Bosni i Hercegovini i u Republici Turskoj. Tokom 2018. godine u svijetu je 2,78 miliona radnika umrlo od posljedica nesreća na radnom mjestu ili profesionalnog oboljenja. Ta brojka nas mora uplašiti. I jedan jedini ljudski život je previše. Moramo natjerati vlast da donese zakone i propise kojim će zaštiti radnike i kazniti poslodavce koji izlažu suvišnom riziku radnike. Moramo javno imenovati sve one kojima je njihov profit važniji od ljudskih života. Neadekvatna i zastarjela oprema mora postati prošlost. Neprihvatljivo visok broj prekovremenog rada mora, takođe, postati dio prošlosti. Radnici su nam premoreni. Sve češće obolijevaju, a broj nesreća na radu i profesionalnih oboljenja konstantno raste. Sigurnost i zdravlje na radu moraju biti na vrhu liste prioriteta u radu svakog sindikata.
Ovom prilikom pozivam sve odgovorne da preuzmu svoj dio odgovornosti za izgradnju pravedne i nepristrasne budućnosti rada. Svako od nas mora u svojoj državi natjerati druga dva socijalna partnera na hitnu akciju koja će biti usmjerena na jačanje društvenog ugovora kojim će se zahtijevati povećanje investicija u ljudske kapacitete i iskorištavanje mogućnosti za dostojanstven i održiv rad. Trebamo kroz socijalni dijalog napraviti nacionalne strategije o budućnosti rada.

Na kraju, vjerujem da će ovaj kongres polučiti značajne odluke koje će dodatno ojačati vašu snagu i poziciju koju imate unutar turskog društva. Nadam se da ćemo nastaviti našu uspješnu saradnju na obostrano zadovoljstvo. Zajedno smo jači!
Hvala!

